
1. Замананың экологик проблемалары.

2. Ары  суларының бүгенге хәле.

3. Чишмәләрне саклыйк.

4. Авыл табигатен саклауда кешеләрнең роле.

  Бүгенге көндә чорыбызны глобаль проблемалар чоры дисәк, ялгышмабыз.Бу проблемаларны хәл итү Җирдә яшәүче һәр кешегә кагыла. Глобаль проблемаларның берсе булып, экологик проблемалар тора. Табигый байлыкларны үзләштергәндә, эшкәрткәндә һәм файдаланганда табигатьтә кирәкмәгән үзгәрешләр килеп чыга. Бу үзгәрешләр кешенең сәламәтлегенә,  табигатьнең үзенә зыян китерә башлыйлар , экологик проблемалар китереп чыгаралар. Безне чолгап алган мохит чын мәгънәсендә авыру. Кеше эшчәнлегенең табигатькә зыян китерүен төрле юнәлешләрдә карап була.

     Урманнарның мәйданы кими. Һәр ел саен җир йөзеннән якынча 11 млн гектар урман юкка чыга. Бу урманны яңарту масштабларыннан уннарча тапкыр артык. Моңа сәбәпче булып кешеләрнең урманнарны тәртипсез рәвештә кисүе, урман янгыннары тора. “Планетаның яшел үпкәләре “шулай юкка чыга.

   Чүлләрнең мәйданы арта. Ел саен авыл хуҗалыгы җирләренең якынча         6 млн.гектары чүлләргә әйләнә. Бу бигрәк тә Африканың Сахара белән саванналар чигендә урнашкан илләргә туры килә. Урманнарны күпләп кисү, көтү йөртү, үсемлекләрне утын сыйфатында куллану, авыл хуҗалыгын интенсив метод белән алып бару чүлләрнең барлыкка килүенә китерә.

   Күп илләр алдына чиста су җитмәү проблемасы килеп басты. XXIгасыр башында дөньяның  40 лап илендә су җитмәячәк, аларның күбесе Африка илләренә туры килә. Ел саен сулыкларга бик күп микъдарда чистартылмаган сулар агызыла. Хәзерге вакытта сулыкларның 5-10 % ы пычрак матдәләрдән торганлыгы ачыкланды.Дөньяның иң пычрак елгалары:Дунай,Рейн,Сена, Миссисипи ,Идел , Днепр. 

      Әйләнә-тирәнең пычрануы кешеләрнең тормышы һәм сәламәтлеген куркыныч астына куя. Җирдә яшәүче һәр кешегә ел саен 20 тонна минераль чимал чыгарыла. Шуның 98%ы калдыклар сыйфатында туфракка, сулыкларга һәм һавага күкерт һәм азот кушылмалары ташлану кислоталы яңгырлар китереп чыгара. Хәзер бик күп ягулык ягу нәтәҗәсендә табигатьтә углекислый газ балансы бозылды. Нәтиҗәдә парник эффекты куркынычы яный- бу климатның җылынуы, бозларның эрүе, Дөнья Океанының суы күтәрелү дигән сүз. 

    Сулардан файдалану күләме халык саны артуга, кешенең санитария – гигиена  шартлары яхшыруга, сәнәгать үсешенә һәм сугарулы җир эшкәртүнең киңәюенә бәйле. 

    Елгаларга һәм күлләргә туфрактан яңгыр сулары тарафыннан юылган минераль ашламалар – нитратлар һәм фосфатлар керә. Аларның югары концентрациясе сулыкларның төр составын үзгәртергә мөмкин. Сулыкларда төрле агулы химикатлар – авыл хуҗалыгында корткычларга каршы кулланыла торган пестицидлар эләгүдән очрый. Төче суларда яшәүче аэроб организмнар өчен предприятиеләр чыгарган җылы сулар зарарлы. 

   Диңгез һәм океан сулары да пычрануга дучар ителә. Елга сулары белән транспорт чараларыннан диңгезләргә зарарлы калдыклар, нефть продуктлары, авыр металл тозлары , агулы органик кушылмалар эләгә.

   Экологик проблемалар дөнья масштабында гына түгел, без яшәгән тирәлектә дә бар. Безнең Әтнә районы экологик яктан чиста районнардан санала. Шулай да экологик яктан зыян күрүче Ашыт елгасы бар.

Ямьле Ашыт буйларында өянкеләр,

Гашыйк булган сылу кызмыни.

Табигатьнең матур бизәкләре

Җанга якын таныш җыр көйли.

      Хәзер ямьле сүзен елга алдына эпитет итеп куеп булмый. Ашыт елгасының ямьсезләнүенә , саегуына иң беренче җирле кешеләр гаепле. Иң башта болынлыклар аз печән бирәләр , уңдырышсыз диеп болыннарны сөрделәр. Ашлык та , печән дә үсмәде. Әмма алар сөргән җирләр түмгәк-түмгәк булып калды, туфракның өске уңдырышлы катлавы елгага кар сулары белән ләм булып утырып калды , елга буйлары җимерелде. Елга саекты . Аның саегуында тагын бер сәбәп, ул да булса, югары агымында һәм кушылдыкларында кырларны сугару өчен төзелгән буалар булу. Аларның көз көне суларын агызалар , су белән бергә агып килгән ләм Ашытка чыккач, агым акрынаеп, төпкә утыра. Ләм утырып саеккан елга яз көне ярларына сыеша алмыйча ташый . Су озак вакыт үз юлына чыга алмый, елга үзәне сазлыкка әйләнә. Елга суына азот, күкерт, фосфор һәм башка химик элементлар кушыла. Шуның нәтиҗәсе булып , елгада куе булып суүсемнәр үсә.

   Күрше генә булган Ары авылында  зур экологик проблема булып күлләрнең пычрануы тора.   

      Ары - Әтнә районының иң көнбатышында, районның иң биек урынында (224м) табигатьнең иң матур җирендә урнашкан авыл. Авыл уртасында күлләр булуы да Арыга үзгәлек өсти. Ары тирәсендәге инешләрнең бер өлеше Илләткә койса, икенче өлеше Өлә елгасы аша Ашытка коя. Авыл тирәсендәге сулар, дистәләгән километр юл узгач, кабат Ашыт белән Илләт кушылган урында очрашалар. 

     Ары- күлләргә бай авыл. Шуларның иң зурысы – Олы күл. 

  Олы күл авылның уртасында , Исмәгыйлев Илгиз абыйлар каршында урнашкан. Аның озынлыгы – 173м, киңлеге – 88м.. Иң тирән урыны -5-6м. Мәйданы -1,5га. Күл җир асты һәм явым-төшем сулары белән туена.

    Олыларның әйтүләре буенча , күл урман эчендәге яссы иңкүлеккә су җыелудан барлыкка килгән. Олы  күл тар ермак аша Маһи күле белән тоташа. Маһи күле Гыйлемханов Габдуллахан абыйлар каршында, түбәнлектә урнашкан. Күлнең озынлыгы – 120 м, киңлеге – 20м.. Мәйданы – 0,24га, тирәнлеге – 1,2м..

     1965 енче елларда бу күлне , суын агызып, ләмен басуга ашлама итеп түккәннәр. Күл тирәнәйгән, суы чистарган. Ләкин соңгы вакытларда кешеләр күлгә игътибарсызлык күрсәтәләр: ташландык сулар түгәләр, чүп-чар ташлыйлар, машиналар юалар. 

     Зурлыгы ягыннан Олы күлдән аз гына кечерәк күл – Чегән күле . Чегән күле авылга клуб ягыннан кергәндә сул якта, Әһлиев Зөфәр абыйлар каршында урнашкан. Озынлыгы – 134м, киңлеге - 70м, тирәнлеге – 1,8м, мәйданы – 0,94га. Бу күл 1960 елларда бик саеккан . Кыш көне суы бозланып катып беткән. Шул вакытта бозын кисеп ләмен басуга түккәннәр. Күл “терелгән”. Кешеләрнең төп коену урыны булган, бик күп кошлар оялаган. Бүгенге көндә бу күлдә су коенып булмый : күлнең төбе баткак , сазлыкка әйләнеп бара; төрле шешәләр, консерв банкалары, ташландык көнкүреш әйберләре суны пычраткан. Машина юган сулар, бензин, солярлар һәм ашламалар балыкларны үтергән.  Кешенең тискәре йогынтысы бу күлгә бик зур. 

   Зиярат күле – авылның зияраты янында урнашкан. Күл зур түгел. Озынлыгы – 30м, киңлеге – 20м. Тирәнлеге  1м дан артмый. Коры елларны суы кибеп бетә. Мәйданы – 0,06га. Моннан 30 еллар элек бу күлнең мәйданы зур булган. Бала-чагалар су коенганнар, балык тотканнар , күпләгән кошлар, шул исәптән челәннәр дә  оя кора торган булган. Авыл халкының каз-үрдәкләре шунда коенган. Бүген бу күл “үлеп” бара.  Тораклардан аста урнашканга, бу күлгә тирес, сидек сулары агып төшеп, күл төбенә утырган. Күл саеккан. Балыклар үлеп беткән, кошлар моннан киткән. Тирәсен рогоз камышы, таллар, эт тигәнәкләре баскан. Соңгы елда яңа җитәкчеләр, яңа техникалар сатып алганнар. Хәзер тиресләр даими рәвештә басуга түгелә. Күлнең киләчәге өметле булырга охшый.

         Авылның күрке булып Торна сазы күле тора.Ул - Акбарыс таш карьерына барганда, уң якта басу кырыенда  таллар белән уратылган кечкенә күл . Ул әкренләп үлә бара. Күл ни өчен шулай атала соң ?

      Тирән сулы киң мәйданны  биләгән күл басу уртасында булган. Кырыйларында куаклар, камышлар үскән. Кошлар сайраган, бакалар бакылдаган, балыклар уйнаган. Язын торналар кайткан. Оялар корып, балалар чыгарганнар. Аларны үстереп, үзләре белән көньякка иярткәннәр. Озак еллар шулай дәвам иткән. Ләкин күлнең кырыйларын сукалый-сукалый кечерәйткәннәр. Суы саеккан, балыклар азайган, кошларга җим беткән. Торналар бала чыгармыйлар, оя ясамыйлар. Ләкин һәр язда киләләр. Төшеп ял итәләр. Әйтерсең лә, бабаларының нигезенә дога кылалар.

     Хәсби күле – авылга Киме ягыннан килгәндә, сул якта басуда урнашкан. Күл зур түгел. Тирәнлеге – 1,4м, озынлыгы – 30м, киңлеге – 16м. Элек бу басуга ашлык чәчелгән. Буш урынга тракторлар куелган, төнге каравылчы каравыллаган.  Сазлыклы урын сукаланмаган. Янында колхозның җил тегермәне булган. Тегермәнче булып   Шәмсиев Гарәфи абый  эшләгән. 1999 нчы елда, авылда туып хәзерге вакытта Казанда яшәүче Фәрит абый,күлне казыткан, балыклар җибәргән. Кыш көне дә сукмак бетми. Фәритнең абыйсы Мәүлетдин  балыкларга бозны тишеп, бәкеләр ясый. Балалар җәй көне су коеналар.

       Авыл уртасында күлләр булса да, халыкның эчәргә яраклы артезиан коелары юк. Шуңа халык суны коелардан, чишмәләрдән эчә.

       Җир куеныннан көмеш балдаклар чыгарып ургылучы чишмәләр кемгә генә кадерле түгел икән? Безнең балачагыбыз да гүя шуннан башлана, яшел чирәмле чишмә юлы безне олы тормышка алып чыга.

       Суларын инеш–елгаларга таба юллаган күп санлы йөгерек чишмәләр, тирән  күлләр, зур - зур елгалар һәм диңгезләр, буалар, тәмле сулы коелар барлыкка  китерәләр. Чишмәләр - кечкенә булсалар да, табигатькә җан өрүчеләр елга, күл,   инеш,  диңгез һәм океаннарга тормыш бирүчеләр.

        Алда искә алынганча,  авыл чишмәләргә бик бай. Аларның    һәрберсенең үз тавышы, үз тарихы, үз моңы,  үз аһәңе,  үз агышы, үз юлы бар.

        Хәзерге вакытта үзенең тәмлелеге белән аерылып торган Кечкенә чишмәләре бар. Ул элек эт коена торган су күзе генә булган. Шул тирә кешеләре чишмәне зурайтканнар. 1994 нче елда, авыл советы кушуы буенча, Валиуллин Нәбиулла абый   өске бурасын алыштырып, яңа түбә яба. 10 ел эчендә чишмә җимерелгән. Кешеләр бу чишмәдән файдаланмый башлаганнар.

     2006 нчы елда Галиуллин Гыйльметдин ике егете белән кабат бура иңдергән, түбә япкан, матурлап буяган. Чәчәкләр һәм сирень агачы утыртканнар. Чишмә ямьләнгән.  Халык рәхмәт әйтеп су эчә. 

         Ул чишмәләргә каршы яктагы елга борынында Хәким чишмәсе бар. Ул чишмә - Лесхоз урамының тау астында.  Аерым казыган кеше юк. Шул тирә кешеләре, бергәләп казып , су күзе ачканнар. Шуны буралап, түбә астына куйганнар. 

       Хәким чишмәсе бүгенге көндә ташландык хәлдә, чөнки бу урам кешеләре һәркайсы үз йорт яннарында кое булдырган, чишмәгә сукмак өзелгән. Чишмә акрынлап җимерелә бара. Елга борынына шул тирә кешеләре чүп-чар ташлаган, пычраткан. Ә бит халык су юлларына, чишмә яннарына чүп ташларга кушмый. Чишмә изге урын санала. Чүп ташлаган, суга төкергән кеше  авырый диләр.           
            Ары авылының күрке булган, заманында гөрләп торган Керәле чишмәсе нең даны еракларга таралган.Авылга килгән кунак егетләр монда суга килгән чибәр, сылу кызларны күзләргә килгәннәр. Фаил абыйлар бакча башында челтерәп аккан бу чишмә янында тал, юкә, нарат агачлары, төрле уаклар үсеп килә. Уенлык урамының сул як яры агачлары елганың икенче ягына да чыккан. Суга, әйтерсең, аллеядән барганнар. Бу чишмәнең суына бөтен авыл халкы килгән. Данлы Керәле суы тәмле, чәй чыгара торган, изге су булган.   Агач араларында яшеренгән егетләр үзләренә охшаган кызларны свиданиега чакырганнар. “Кер әле”, - дип дәшкәннәр. 

Тал төбендә талгын су,

Яшьлек чагым калган су.

    Аерылмаска вәгъдә биреп,

Көмеш йөзек салган су.

      Бу чишмә юкка чыгып бара. Аның элекке матурлыгы юк. Мәктәп укучылары азрак чистартып, агачлар, чәчәкләр утыртканнар . Фаил абый аңа бура иңдергән. Суын эчәләр. 

Бүгенге көндә күп чишмәләр кеше ярдәменә мохтаҗ. Туган төбәгенең матурлыгын күрә белүче, суның тәмен тоючы бала әти - әнисен, кардәш–ыруларын, тирә-юньдәге кешеләрне ярата. Чишмәләрне карау, ачу, чистарту дин тарафыннан да изге гамәл санала. Саваплы 7 төрле гамәлнең берсе – чишмә казу.                           

   Авылның экологик проблемалары һәркемне борчый.
   Авылның төзеклеге, матурлыгы, чисталыгы безнең һәрберебезгә бәйле. Табигатьне төп пычратучылар – без үзебез . Безнең якның табигате искиткеч матур, һавасы саф, чиста. Монысы бәхәссез. Тик менә шуны аңламаучыларны белә торып тирә-як мохиткә зыян салучыларны күреп йөрәк әрни. 

